
აღმოსავლეთ-დასავლეთის უნივერსიტეტის შიდა მიზნობრივი საგრანტო კონკურსის 

„შრომის ბაზრის კვლევა და ანალიზი აღმოსავლეთ-დასავლეთის უნივერსიტეტის 

აკადემიური პროგრამებისთვის“ 

დ ე ბ უ ლ ე ბ ა 

მუხლი 1. ზოგადი დებულებები 

1. წინამდებარე დებულება განსაზღვრავს აღმოსავლეთ-დასავლეთის უნივერსიტეტის 

(შემდგომში – „უნივერსიტეტი“) შიდა მიზნობრივი საგრანტო კონკურსის „შრომის 

ბაზრის კვლევა და ანალიზი აღმოსავლეთ-დასავლეთის უნივერსიტეტის აკადემიური 

პროგრამებისთვის“ (შემდგომში – „კონკურსი“) მიზანს, კვლევის ობიექტს, 

მონაწილეობის პირობებს, საგრანტო დაფინანსების ოდენობასა და ვადებს, 

განაცხადის წარდგენის, შეფასების, გრანტის გაცემისა და ანგარიშგების წესს. 

2. კონკურსის ორგანიზატორია უნივერსიტეტი. კონკურსი ფინანსდება უნივერსიტეტის 

ბიუჯეტიდან. 

3. კონკურსი გამოცხადებულად ითვლება უნივერსიტეტის ოფიციალურ ვებგვერდზე 

შესაბამისი განცხადების გამოქვეყნების დღიდან. 

მუხლი 2. კონკურსის მიზანი 

კონკურსის მიზანია: 

ა) უნივერსიტეტის აკადემიური პროგრამების შრომის ბაზართან შესაბამისობის 

უზრუნველყოფა; 

ბ) კურიკულუმის გაძლიერება შრომის ბაზრის მოთხოვნების შესაბამისად; 

გ) კურსდამთავრებულთა დასაქმების ხელშეწყობა; 

დ) დამსაქმებლებთან პარტნიორული ურთიერთობების განვითარება; 

ე) საერთაშორისო სტანდარტების შესაბამისი განათლების უზრუნველყოფა. 

მუხლი 3. კვლევის ობიექტი 

კონკურსის ფარგლებში შრომის ბაზრის კვლევა და ანალიზი ტარდება უნივერსიტეტის 

შემდეგი აკადემიური პროგრამებისთვის: 

ა) ერთსაფეხურიანი საგანმანათლებლო პროგრამა: 

– დიპლომირებული მედიკოსი (მოქმედი); 

ბ) საბაკალავრო პროგრამები: 

– საერთაშორისო ბიზნესი; 

– გლობალური მენეჯმენტი; 

– ბიზნესის საინფორმაციო სისტემები; 

გ) სამაგისტრო პროგრამები: 



– აღმასრულებელი მაგისტრი ლიდერობასა და მენეჯმენტში; 

– გლობალური მენეჯმენტი; 

– ჯანდაცვის პოლიტიკა და მენეჯმენტი; 

– ბიზნეს ანალიტიკა; 

– ხელოვნური ინტელექტი ბიზნესში. 

მუხლი 4. პრიორიტეტული კვლევითი მიმართულებები 

კონკურსის პრიორიტეტული კვლევითი მიმართულებებია: 

ა) ადგილობრივი და საერთაშორისო შრომის ბაზრის მოთხოვნის ანალიზი (Labor 

Demand); 

ბ) დასაქმების პოტენციალის შეფასება თითოეული პროგრამის ჭრილში; 

გ) გლობალური ტენდენციებისა და პროგნოზირების კვლევა (Labor Trends and 

Forecast); 

დ) დამსაქმებელთა გამოკითხვა და ფოკუს-ჯგუფები; 

ე) შედარებითი საერთაშორისო კვლევა (არიზონას სახელმწიფო უნივერსიტეტის 

(ASU) მოდელის ადაპტაცია). 

მუხლი 5. კონკურსში მონაწილეობის უფლება 

1. კონკურსში მონაწილეობის უფლება აქვთ: 

ა) უნივერსიტეტის აკადემიურ პერსონალს; 

ბ) მკვლევარებსა და ანალიტიკოსებს; 

გ) სტუდენტებს; 

დ) ადმინისტრაციულ თანამშრომლებს. 

2. საკონკურსო პროექტი შეიძლება წარმოდგენილი იყოს ინდივიდუალურად ან 

გუნდურად. გუნდი შეიძლება შედგებოდეს არაუმეტეს 5 (ხუთი) წევრისგან. 

3. გუნდური პროექტის შემთხვევაში განისაზღვრება პროექტის ხელმძღვანელი, რომელიც 

პასუხისმგებელია პროექტის განხორციელებაზე, უნივერსიტეტთან კომუნიკაციასა და 

ანგარიშგებაზე. 

მუხლი 6. საგრანტო დაფინანსება და პროექტის ხანგრძლივობა 

1. ერთი პროექტის საგრანტო დაფინანსების მაქსიმალური ოდენობაა 18 000 (თვრამეტი 

ათასი) ლარი. 

2. კონკრეტული პროექტის დაფინანსების ოდენობა განისაზღვრება პროექტით მოცული 

აკადემიური პროგრამების რაოდენობის გათვალისწინებით. 

3. პროექტის განხორციელების ხანგრძლივობა არ უნდა აღემატებოდეს 4 (ოთხ) თვეს 

პროექტის დაწყების დღიდან. 

4. საგრანტო თანხის გადარიცხვის წესი და ეტაპები განისაზღვრება უნივერსიტეტსა და 

გრანტის მიმღებს შორის გაფორმებული ხელშეკრულებით. 



მუხლი 7. საკონკურსო პროექტისადმი წაყენებული მოთხოვნები 

1. კონკურსზე შეიძლება წარმოდგენილი იყოს როგორც ერთი კონკრეტული აკადემიური 

პროგრამის, ისე პროგრამათა ჯგუფის კვლევითი პროექტი. 

2. კვლევითი პროექტი არ არის ვალდებული მოიცავდეს ამ დებულების მე-3 მუხლით 

განსაზღვრულ ყველა პროგრამას. განმცხადებელს შეუძლია წარმოადგინოს პროექტი 

ერთი ან რამდენიმე შერჩეული პროგრამისთვის. 

3. კვლევის შედეგები წარმოდგენილი უნდა იყოს პროექტში მითითებული შერჩეული 

პროგრამებიდან თითოეულისთვის ცალ-ცალკე. 

4. რაოდენობრივი მონაცემები უნდა ეყრდნობოდეს ოფიციალურ და ავტორიტეტულ 

წყაროებს (OECD, ILO, World Economic Forum, McKinsey Global Institute, Eurostat, ESCO, 

საქართველოს სტატისტიკის ეროვნული სამსახური და სხვ.), წყაროსა და შესაბამისი 

წლების მითითებით. 

მუხლი 8. საკონკურსო განაცხადის წარდგენა 

1. საკონკურსო განაცხადი წარედგინება უნივერსიტეტს დადგენილი ფორმით, რომელიც 

ხელმისაწვდომია უნივერსიტეტის ოფიციალურ ვებგვერდზე. 

2. განაცხადი უნდა მოიცავდეს: 

ა) შევსებულ განაცხადის ფორმას; 

ბ) კვლევის აღწერას (მიზანი, მოცული პროგრამები, მეთოდოლოგია, მონაცემთა 

წყაროები, მოსალოდნელი შედეგები); 

გ) სამუშაო გეგმასა და ვადებს; 

დ) პროექტის ბიუჯეტს; 

ე) პროექტის ხელმძღვანელისა და გუნდის წევრების CV-ებს. 

3. განაცხადის წარდგენის ვადა და მისამართი განისაზღვრება კონკურსის შესახებ 

განცხადებით. 

4. დადგენილი ვადის დარღვევით ან არასრული დოკუმენტაციით წარდგენილი 

განაცხადი არ განიხილება. 

მუხლი 9. განაცხადების შეფასება 

1. საკონკურსო განაცხადებს აფასებს პრეზიდენტის ბრძანებით შექმნილი საკონკურსო 

კომისია. 

2. განაცხადები ფასდება შემდეგი კრიტერიუმებით: 

ა) პროექტის შესაბამისობა კონკურსის მიზნებსა და პრიორიტეტულ 

მიმართულებებთან; 

ბ) კვლევის მეთოდოლოგიის სანდოობა და მონაცემთა წყაროების ხარისხი; 

გ) პროექტის ხელმძღვანელისა და გუნდის კვალიფიკაცია; 

დ) სამუშაო გეგმისა და ბიუჯეტის რეალისტურობა; 



ე) მოსალოდნელი შედეგების გამოყენებადობა კურიკულუმის განვითარებისთვის. 

3. კომისიის წევრი, რომელსაც აქვს ინტერესთა კონფლიქტი, არ მონაწილეობს შესაბამისი 

განაცხადის შეფასებაში. 

4. კომისიის რეკომენდაციის საფუძველზე გამარჯვებული პროექტები და დაფინანსების 

ოდენობა მტკიცდება პრეზიდენტის ბრძანებით. კონკურსის შედეგები ქვეყნდება 

უნივერსიტეტის ოფიციალურ ვებგვერდზე. 

მუხლი 10. პროექტის განხორციელება და ანგარიშგება 

1. გამარჯვებულ პროექტზე უნივერსიტეტი და პროექტის ხელმძღვანელი აფორმებენ 

საგრანტო ხელშეკრულებას. 

2. პროექტის დასრულებიდან არაუგვიანეს 10 სამუშაო დღისა პროექტის ხელმძღვანელი 

უნივერსიტეტს წარუდგენს საბოლოო ანგარიშს, რომელშიც შედეგები 

წარმოდგენილია ამ დებულების მე-7 მუხლის მე-3 პუნქტის შესაბამისად. 

3. კვლევის შედეგები გამოიყენება შესაბამისი აკადემიური პროგრამების შეფასებისა და 

განვითარების პროცესში. 

4. ხელშეკრულების პირობების შეუსრულებლობის შემთხვევაში უნივერსიტეტი 

უფლებამოსილია შეწყვიტოს დაფინანსება ხელშეკრულებით დადგენილი წესით. 

მუხლი 11. დასკვნითი დებულებები 

1. დებულება ძალაში შედის პრეზიდენტის მიერ დამტკიცების დღიდან. 

2. დებულებაში ცვლილებები და დამატებები შეიტანება პრეზიდენტის ბრძანებით. 

3. საკითხები, რომლებიც არ რეგულირდება წინამდებარე დებულებით, წყდება 

უნივერსიტეტის მოქმედი სამართლებრივი აქტებით. 

 

"დამტკიცებულია"  

 

აღმოსავლეთ-დასავლეთ უნივერსიტეტის პრეზიდენტი  

გიორგი ხუროძე 

 

 


